
Die ao gin vrouwe, die ao gin guus, die ao gin cent en op z’n werk was ‘n bedankt vanwege 

de crisis. Van gin wonder a je ‘r dan glad deur zit, dan is ’t ok crisis bie j’n eigen in j’n uus en 

in j’n oad. Nog eên lichtpuntje aot ‘n, dat was Ria. Daè aod ’n a een stuitje een ôôgje op. Ze 

was ongetrouwd en die was t’r stilletjes zômae een bitje verliefd op eworre, zonder a ze ’t zelf 

wist. Een stuitje elee were ze glieke bie d’n bakker en die was t’r mie an de proat erocht. Over 

’t weer, over de slechten tied, a aolles zô diere was enzôvoort. En ok at het nie mee viel a je 

aolles alleêne most doe. “Mae weet je da een tuunman vuvendertig euro in d’ure kost?”, ao ze 

ezeid. Toen zag ’n z’n kans schoane en zeid ’n die at ’n ze best wou elpe mie d’r ofje. En 

zôdoende ei Bram de leste weken vriewel elken ochend bezig ewist in Ria d’r tuun. ’t Zag er 

noe aol wee netjes en schoane uut. Die ao d’r lekker koffie edronke en epraot en zachtjesan 

vond ’n at het tied wier om es voorzichtig te polsen of a Ria d’r voe voeld’n om  ja, eh….  oe 

zei je dat noe es? Verkeêring kriege, vriendschap slute of most ’n woorden gebruke as relatie 

en date? Dat past ’n nie bie um en Ria was daè ok nie van, oewel a ze aoltied wè mie d’r 

telefoontje in de were was. Um was nog nie vee vadder as z’n ouwerwesse zwarte 

telefoontoestel mie een draaischieve. Waèrom zou je verandere en trouwens die kreeg zelden 

telefoon en ao zelf ok nie vee op te bellen. 

At ’n noe es een briefje schreef? Een uutnoadige docht ’n voe, voe, ja voe wat? Een etentje 

zou kunne of een fietstocht. Dat was het: saemen een dagje gae fietse en dan an het ènde van 

d’n dag ergens ete. Onderweg zou t’n de stemming kunne peile en dan zou wè blieke of a t’r 

meêr in zat dan fietse. Ik belle ze op, docht ‘n, mae ze stoeng glad nie in d’n boek. Dat è je 

mie die o6 nummers. Noe mist ’n eigenlijk toch ok een computer of zô een plat diengsje. 

Persoanlijk vraege vond ’n toch te moeilijk. Dat kom zô an. Het wier uuteindelijk een kaartje 

mie de vraege of a ze zin ao om een dagje mee te gae fietsen. Toen at ’n het bie d’r in de 

buzze wou steke, stoeng ze voe ’t raem en kwam naè de deure. Toen kon ’t ‘n  nie anders  dan 

persoanlijk z’n verzoek toelichte. "Bram noe toch”, zei ze “’k weet ok nie, ik fietse eigenlijk 

noait. ‘k Mô d’r nog es over dienke. Je zou nog komme om d’aege te knippen, a je dat noe 

merrege doet, dan laèt ‘k het wete.” Toen a Bram naèr uus liep, woog ’n z’n kansen. ‘t Was 

gin neê en gin ja. En dan was ‘r dat akelige gevoel at ’n gebruukt wier. Die aege zat dwas. Dat 

ao ze nie motte vraege. A ze mee goeng dan was het of a ze um beloand’n vanwege d’aege en 

a ze nie meegoeng was moai d’aege toch eknipt. 

Terug in uus was de depressie nie varre wig. Die zat mae en die zat mae. Wat zou merge 

brienge. Die rees op en raedpleegd’n z’n waerzegster: de scheurkalender. Achterop ’t bladje 

voe d’n andere dag stoeng een stikje mie de titel “Het geluk der eenzamen”. “A je gin vrouwe 

eit, è je ok gin trammelant. A je gin guus eit è je gin zurgen. A je gin geld eit, wor je nie 

bestole, a  je gin werk eit, è je tied om te doen waè a je zin in eit. Sluut vriendschap mie de 

waereld en vrede mie j’n eigen.’t Geluk za over je komme as dauw over d’n akker op een 

vroege zummerochend.” Daè kon t’n mie vooruut. Een waer en wies woord. Of a t’n noe 

d’aege nog eknipt eit, weet ik nie? Wat dienk je?  

Reacties: Werrilaan 21, 4453 CA ’s-Heerenhoek. E-mail:cn.zeeuws@zeelandnet.nl. Nae een 

maend is dit stikje ok nae te lezen op www.zeeuwsezanger.nl  


